
Türkmenistan ykdysady taýdan ösen demokratik, hukuk we dünýewi döwleti gurmagyň
strategiki wezipesini çözmek bilen milli Liderimiz ylmyň we medeniýetiň, halk hojalygynyň
dinamiki ösüşini üpjün edýär, parahatçylyk söýüjilik, hoşniýetli goňşuçylyk we konstruktiw
hyzmatdaşlyk taglymatlaryna esaslanýan konstruktiw daşary syýasaty amala aşyrýar. Munuň
özi döwletimiziň halkara abraýynyň ösmegine getirýär. Döwlet garaşsyzlygy ýyllary içinde
ýurdumyzyň ykdysadyýetinde öňdebaryjy orunlaryň birini eýeleýän Türkmenistanyň nebit-
gaz pudagynda hem uly özgertmeler amala aşyrylýar.

Türkmenistanyň Prezidenti tarapyndan bu pudaga aýratyn üns berilýär. Uglewodorodlaryň
agtarylan we işlenilmäge taýýarlanylan ýataklarynyň çalt özleşdirilişi we senagat taýdan
ulanylyşa girizilmegi bilen bir hatarda, önümçilige täze tehnikalary, öňdebaryjy
tehnologiýalar we dünýä ylmynyň iň täze gazananlaryny giňden ornaşdyrmak gaz pudagyny
ösdürmegiň ileri tutulýan ugurlary bolup durýar. Türkmenistanda hereket edýän gaz
akdyryş ulgamynyň durkuny täzelemek, içerki gaz üpjünçiligi üçin gaz geçirijiler ulgamyny
giňeltmek, tebigy gazyň eksporty üçin niýetlenen täze gazgeçirijilerini gurmak-gaz akdyryş
ulgamynyň ileri tutulýan ugry bolup durýar. Munuň esasynda, gaz akdyryş
infrastrukturasynyň ösüşi iki ugurda amala aşyrylýar: ilaty we ýurduň senagatyny tebigy gaz
bilen doly üpjün etmek we täze ugurlar boýunça daşary ýurtlara ibermekden ybaratdyr.
Tebigy gazyň eksport akymlarynyň köpugurlylygy ýörelgelerinden ugur alyp,
Türkmenistanda beýleki eksport gazgeçiriji ugurlaryny döretmek boýunça hem işler alnyp
barylýar.

Ýurduň ýangyç-energetika toplumynda bolup geçýän özgertmeler häzirki zaman dünýä
gurluşynyň ykdysady we hukuk binýadyna daýanýar, tebigy gazyň eksportyny
diwersifikasiýalaşdyrmagyň strategiýasy bolsa, halkara ykdysady hyzmatdaşlygyň mundan
beýläk işjeňleşmegine obýektiw ýardam edýär. Nebit gaz pudagynda hyzmatdaşlygyň we
uglewodorod serişdeleriniň eksportyny köpeltmegiň täze ugurlaryny tapmagy öz öňünde
maksat edinýän Türkmenistan hyzmatdaşlygyň özara bähbitli we özara kabul ederlikli
şertlerini işläp taýýarlamak üçin beýleki döwletler bilen yzygiderli gepleşikleri alyp barýar.

